
Literatura zabaltzeko bide eraginkorrenen bila 

Ikastetxeetan antzerkia eta ipuina lantzeko gidak kaleratu ditu Euskal Idazleen Elkarteak, eta 'Literatur bideak' programa berria jarri du abian 

JUAN LUIS ZABALA - DONOSTIA 

Irakurzaletasuna sustatzea helburu, irakaskuntzaren munduan literaturak sarbide ahalik eta erraz, gozo eta eraginkorrena izan dezan etenik gabeko lanean jarraitzen du Euskal Idazleen Elkarteak (EIE). Ahalegin horren fruitu dira Liburuen xarma bildumaren barruan kaleratu berri dituen bi liburuxkak: Eskola antzerkirako gida eta Ipuina lantzeko gida. Yolanda Arrietak koordinatu du lehena, eta Antton Irusta eta Iñaki Frierarekin elkarlanean idatzi du. Ipuina lantzeko gida-ren kasuan, koordinatzaileak Antton Irusta eta Iñaki Friera izan dira, eta egileak Yolanda Arrieta, Antton Irusta eta Iñaki Friera. 

Liburuen xarma bildumako liburuak «praktikoak» eta «erakargarriak» izatea bilatu dute egileek, Yolanda Arrietak azaldu duenez. «Ez dira errezeta liburuak, literaturarekin gauzak egiteko gogoa pizteko lagungarriak baizik».Aurretik, beste bi liburuxka zituen argitaratuak EIEk Liburuen xarma bilduman: Jesus Mari Olaizola Txiliku, Antton Irusta eta Juan Kruz Igerabideren Zer egin dezake nire ikasle batek liburu batekin? eta Juan Kruz Igerabide, Maria Angeles Etxebarria, Antton Irusta eta Txilikuren Poesia lantzeko gida.Bildumako liburuen egileak ikastetxeetan maiz egonak dira, Idazleak ikastetxeetan programan parte hartuz batez ere, eta «esperientzia horretatik abiatuta» egin dute, neurri handi batean, lana, Tere Irastortza EIEko lehendakariak adierazi duenez. 

Idazleak ikastetxeetan programari buruzko hainbat datu eman ditu Irastortzak: 2003-04 ikasturtean 329 saio egin ziren guztira, nahiz eta eskariak gehiago izan, 475 zehazki. Hala idazleek nola ikastetxeetako arduradunek oso harrera ona egiten diete saioei. «Irakasleek gero eta hobeto prestatzen dituzte saioak», Irastortzak dioenez, eta horrek idazleen lana erraztu eta eraginkorrago bihurtzen du. 

Idazle handien arrastoan 

Aurtengo ikasturtean, beste programa bat jarriko du abian EIEk, Eusko Jaurlaritzarekin elkarlanean: Literatur bideak. Programa horri esker, egungo idazle bat gidari dutela, ikastetxeetako ikasleek «ospe handiko euskal idazle baten inguruko egun osoko txangoa» egiteko aukera izango dute, idazlea jaio edo bizi izan zeneko lekuak bisitatuz, eta haren garaia eta hark egindako lanak gogoratuz. 

«Txango horren bidez, euskal literaturarekin eta idazleekin bertatik bertarako lotura egiteko parada emango zaie ikasleei», Marisol Uria Eusko Jaurlaritzako Pedagogi Berrikuntzako Lurralde arduradunaren iritziz.Programa horiek direla eta, ikastetxeekin dituen harremanak webgunearen bidez (www.idazleak.org) bideratzeko asmoa du EIEk. Idazlekin solasean programako harremanak ere horrela bideratuko dira nagusiki aurrerantzean.Irakaskuntza ertaineko ikasleentzat antolatutako Urruzuno literatur lehiaketaren antolakuntzan ere, berrikuntza bat jarri du abian aurten Eusko Jaurlaritzak eta EIEk elkarlanean: irabazleek egiten duten bidaian, bi idazle izango dituzte lagun aurrerantzean. Aurten, Fernando Morillok eta Julen Gabiriak egin dute bidaia. Horrekin batera, Urruzuno lehiaketan sariak irabazitako gaztetxoekin harremanari eusteko bide berriak aztertzen ari dira hala Jaurlaritza nola EIE. 

